RPS 18: Die mans met die Sarie en bessie-rooi lipstiffie
Begin (aktuele aanknooppunt): 

Daar staan hulle in die supermark, een lang ry vroue wat wag om te betaal. Daar is een man tussen hulle. Hy het ’n Sarie-tydskrif onder sy arm en begin op sy selfoon praat: “Hallo liefie. Is jy OK as ek bessie-rooi lipstiffie saambring?” Die vrouens kyk met verbasing onder mekaar en laggend na die man. Een begin met hom gesels.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ŉ besprekingsdiens, bv aanddiens oor hierdie onderwerp).
“Dit is wonderlik van jou om vir jou vrou lipstiffie te koop. En dan wil jy nogal probeer vasstel watter kleur die beste sal wees?” Hy lag skaam en sê: “Die Sarie het ŉ koevertjie vasgeplak waarin daar verskillende kleure lipstiffie op promosie is. Ek moet dit vir haar koop. My vrou is permanent bedlêend. Ek vermoed dit is ons laaste Kersfees saam. Enigiets om haar gelukkig te maak. Sy voel tog so goed met haar lipstiffie aan. Sy is terminaal met kanker,” voeg hy sag by. 

Die verbasing en gelag maak skielik plek vir bewondering en ’n knop in die keel. Almal besef hierdie man is besig om sy vrou op te beur. Hy wil op ŉ onverwagte manier vir haar geluk bring en haar lewe opvrolik. En dít met die oog op moontlik hulle laaste Kersfees saam.

Bestemming (die doel en uitkomste): Aktuele preektema – raakpunte met die evangelie vir geloofsvorming:

Om aan ander geluk te bring, bly die kernbestanddeel van Kersfees. In die sosiale netwerke reik onbekendes na mekaar uit deur diegene vir wie hulle uitnooi se kommentaar, foto's of inligting te “like”. Gelowiges dra in beginsel hierdie gesindheid – welwillendheid. Dit geld veral aan diegene wat niks het om vir jou te kan teruggee nie; wat jou net verryk met hulle nabyheid. Jesus het in die besonder vir ons geleer om die “geringstes” te “like”:

“Luister nou mooi. As julle een van my vriende, al lyk hy vir julle ook hoe onbelangrik, met ’n glas water of ’n stukke brood of ’n besoek in nood gehelp het, het julle My so gehelp. Ek herhaal, wie my vriende help, help My” (Matt 25:44-45; volgens Die Boodskap).

